Sanz Lehendakaria Betelura joan da, herriko ekimenak eta hobekuntzak ikustera 

 Egon da udal ostatuan, Amma Betelu egoitzan, bainuetxe zaharreko instalazioetan, Araxes ikastetxe publikoan eta udaletxean  

2010eko uztailak 23, ostirala
Nafarroako Gobernuko Lehendakaria, Miguel Sanz Sesma, eta Toki Administrazioko kontseilaria, Amelia Salanueva Murguialday, Betelura joan dira gaur goizean, udalerrian gauzatutako jarduerak eta dauzkaten premia nagusiak ezagutzeko asmoarekin. Bisitan udal ordezkariak izan dituzte lagun, horien artean alkatea, Mikel Rekalde Goldaraz. 

Udal ostatuan elkartu dira, orain dela gutxi berritu baitute, kalitatea hobetzeko eta turismo zerbitzu gehiago jartzeko. Gero joan dira Amma Betelu egoitzara, bainuetxe zaharreko instalazioetara (izan ere, han ikerketa proiektu bat egin dute, Iturri Santu iturburuko ura berriz ere sendagarri gisa aprobetxatzeko asmoarekin), Goikola burdinola zaharrera eta Araxes ikastetxe publikora. Ibilbidea Indiano Etxean amaitu dute. Eraikin historiko horretan daude udaletxea, zahar etxea, 0 eta 3 urte arteko haurrentzako zentroa, mediku kontsultategia, erabilera anitzeko aretoa eta musika gelak. 

Sanz Lehendakariak nabarmendu du “Betelu ekimen ugariko herria” izan dela beti eta Nafarroako Gobernua herriarekin elkarlanean aritu dela. Alde horretatik, Beteluko alkateak esan du 11 urte daramatzala herriko alkate gisa eta, denbora horretan, bi erakundeen arteko “elkarrizketa ona” izan dela. “Arreta ona jasotzen dugula uste dugu”, esan du alkateak. Gerora begira, Gobernuari eskatu dio ikastetxe publikoa handitzeko eta Indiano Etxeko eraikineko arkitektura oztopoak kentzeko proiektuak egikaritzea. 

Iturri Santu iturburua leheneratu dute 
Nafarroako Gobernuak, Kultura eta Turismo Departamentuaren bitartez, Iturri Santu iturburuko ura berriz ere sendagarri eta termal gisa erabiltzeko proiektua gauzatzeko 96.295 euroko diru-laguntza eman zion Beteluko Udalari, hau da, onartutako aurrekontuaren (160.491 euro) %60.
XIX. eta XX. mendeetan, Betelun 200 logelako hotel bat egon zen, bainuetxe lanak egiten; 1965ean itxi zuten.  Urte hartan, iturria utzi egin zuten eta hondatu egin zen. Ondorioz, urak galdu egin zituen baimenak eta propietate jakin batzuk zeuzkala bermatzen zuten ziurtagiriak; gainera, ez zen egokia jendeak erabiltzeko. 
Proiektuari jarraiki, ur termala hartu dute, ustiatze zundaketa mekaniko baten bitartez eta, osagarri gisa, hiru iturburu egokitu dituzte Araxes ibaiaren ibilguan, bainuetxe zaharreko iturriaren oinean, sistemako presioaren segimendua egiteko eta gehiegizko ponpaketa eragozteko. Helburua da bitarteko hidrotermala modu eramangarrian ustiatzea.
Ateratako ura aztertu ondoren, ikusi dute lehengo propietate berberak dauzkala: arnas sistemarako eta azalerako da onuragarria.  Gauzak horrela, iturria berritu dute eta, orain, termal gisa erabiltzeko moduan dago. 
Betelu jatetxearen eraberritzea 
Halaber, Kultura eta Turismo Departamentuak 89.035 euroko diru-laguntza eman dio Beteluko Udalari, Betelu jatetxean kalitatea hobetzeko eta zerbitzu turistiko berriak martxan jartzeko proiektua gauzatze aldera (aurrekontua 178.071 eurokoa zen eta Departamentuak erdia jarri du). Jatetxea laugarren mailakoa da (sardexka bat dauka) eta herrigunean dago; 1982an ireki zuten, nahiz eta lehenago ostatu ere izan zen.
Proiektuari jarraiki, azpiegiturak eta instalazioak hobetu dituzte; eraikinaren kanpoaldean (teilatuan eta fatxadan) obrak egin dituzte, itxura berritua emateko; berez jarri behar direnak baino irisgarritasun neurri handiagoak jarri dituzte; eta Q kalitate bereizgarriari lotutako alderdiak kontuan hartu dituzte (jatetxea Espainiako Turismoaren Kalitate Sistemari atxiki zitzaion, establezimenduan ostalaritza araua ezarri aurretik).
Halaber, irisgarritasuna hobetu dute, bai kanpoaldean, bai barrualdean. Kanpoan ezinduentzako aparkalekuak jarri dituzte jatetxetik gertu, ukimen zola sentsoriala instalatu dute maldaren amaieran eta hasieran eta eskaileran, eta seinaleztapena hobetu dute, informazio kartelak jarrita. Barruan tabernako barra eta komunak egokitu dituzte, ertz irekiak kendu dituzte (arkitektura diseinuan) eta telefono publiko eskuragarria jarri dute.
Gainera, zerbitzu turistiko berriak jarri dituzte: batetik, turismo informaziorako gunea, Araitzen eta Betelun ez zegoelako horrelakorik, eta banda zabaleko Internet konexioa instalatu dute.
Tokiko Inbertsioen Plana, 2009-2012 aldirako
Tokiko Inbertsioen Planean (2009-2012) Nafarroako Gobernuak Beteluko herrirako hainbat jarduera jaso ditu, 710.219 euroko aurrekontuarekin. Asmoa da kale zaharreko horniketa, saneamendu eta euri uren sarean eta Araxes ikastetxe publikoko sarbideetan obrak egitea (aurrekontua: 198.000), kale hori eta ikastetxeko sarbideak zolatzea (291.000 euro), ur biltegirako sarbide zolatzea (167.000 euro) eta udal hilerria berritzea (54.000 euro). 

Gainera, Toki Administrazio Departamentuak lau jarduera sartu zituen Tokiko Azpiegitura Planean (2005-2008); jarduera horietarako aurrekontua 295.945 eurokoa zen eta Departamentuak 163.555 euro jarri zituen, hau da, aurrekontuaren %55 baino gehiago. 

Zehazki, herriguneko argiak berritu zituzten; aurrekontua 101.000 eurokoa zen eta 67.365 euroko (%67) diru-laguntza jarri zuten. San Pedro kaleko zati bat zolatzeko 11.500 euro jarri zituzten, aurrekontuaren %64; aurrekontua 18.000 eurokoa zen. Altako hodien berrikuntza partzialerako diru-laguntza 44.200 eurokoa izan zen, aurrekontuaren %75, hain zuzen; aurrekontua 58.500 eurokoa zen. Azkenik, udaletxearen iparraldeko fatxada berritzeko 40.475 euro jarri zituzten; aurrekontua 59.100 eurokoa zen eta %66 lagundu zen diruz.
Hiri altzariei dagokienez, azken urteetan eserlekuak, paperontziak eta barandak erosi dituzte. Horretarako, Nafarroako Gobernuak, Toki Administrazioko Departamentua medio, 3.000 euro jarri ditu, hau da, gastu osoaren %50.
